
МЕДИУМИ | СЕВЕРНА МАКЕДОНИЈА

Едно лице приведено по нападот врз
новинари на ‘Инфомакс’
Даниела Трпчевска-Зафировска
11.12.2025

Нападот врз новинари на Инфомакс предизвика жестоки реакции. ЗНМ бара

најстроги казни за напад врз медиумите.Лидерот на СДСМ, Венко Филипче

порача дека извршителите и нарачателите мора да бидат откриени

Едно лице е приведено за напад врз новинарската екипа на „Инфомакс“ за
време на емитувањето во живо на емисијата „Тешки муабети“. Инцидентот се

случил на 10 декември 2025 година, околу 23:45 часот, информира порталот

„Инфомакс“.

„Лицето најпрво почна да навредува и да се заканува по живот, а потоа ја

скрши вратата од дворот која е со шифра, па ја скрши и влезната врата од

студиото каде се обиде физички да се пресмета со присутните“, се наведува во

објавата на „Инфомакс“.

Како се случи нападот?

Фотографија: Anton Novoderezhkin/Tass/dpa/picture alliance

Додека новинарите Александар Митовски и Милош Милошевски, заедно со

гостинот – ексградоначалникот на Општина Карпош Стевчо Јакимовски,

разговарале во студиото, напаѓачот ја скршил влезната врата и се обидел да

се пресмета со присутните, наводно поради критики кон власта. 

Од Министерството за внатрешни работи (МВР) соопштија дека веднаш по

добиената пријава е лишено од слобода лицето кое насилно упаднало во

студиото на „Инфомакс“.

„Полициски службеници од ПС Кисела Вода го лишија од слобода Г. С. (43) од

Скопје. Лицето оштетило две врати и го попречувало емитувањето на

емисијата. Подоцна е утврдено дека станува збор за лице со здравствени

проблеми, кое претходно било спроведувано во Психијатриска болница

Бардовци. По целосно расчистување на случајот, против него ќе биде

поднесена кривична пријава по брза постапка“, информираше МВР.

Фотографија: Petr Stojanovski/DW
Лидерот на СДСМ, Венко Филипче, најостро го осуди нападот врз медиумите и ги повика

институциите да го расчистат случајот.

Реакција на политичарите

Лидерот на СДСМ, Венко Филипче, најостро го осуди нападот врз медиумите и

ги повика институциите да го расчистат случајот. „Извршителите и

нарачателите мора да излезат пред лицето на правдата. Ова е најголемиот

напад на новинарите во земјата, со цел заплашување. Напаѓачот е член на

ВМРО-ДПМНЕ, злоупотребата на власта и моќта синоќа ја видовме на дело.

Слободата на граѓаните и медиумите е загрозена“, изјави Филипче.

И владејачката ВМРО-ДПМНЕ го осуди нападот што се случи во студиото на

„Инфомакс“, оценувајќи го како закана за основните демократски вредности.

„Слободата на медиумите, правото на информирање и независната новинарска

работа се темелни принципи за кои како партија отсекогаш сме се залагале.

Без оглед на разликите во ставовите или уредувачките политики, секој медиум

мора да работи во средина која гарантира безбедност, достоинство и

почитување“, велат од партијата.

ВМРО-ДПМНЕ ја поздрави брзата интервенција на полицијата и изрази

очекување дека надлежните институции целосно и доследно ќе ја спроведат

истрагата за случајот.

ЗНМ бара најстроги казни

Здружението на новинарите на Македонија (ЗНМ) најостро го осуди нападот

врз новинарите на „Инфомакс“ и побара најстроги казни за сторителот.

„Овој инцидент претставува сериозно нарушување на безбедноста на

медиумските работници и директен напад врз слободата на изразување.

Настанот уште еднаш ја потсетува јавноста и институциите на неопходноста

од обезбедување безбедна и заштитена средина за работа на медиумите“,
соопшти ЗНМ.

Здружението на новинарите на Македонија бара најстроги казни за нападот врз новинарите на

Инфомакс

Според ЗНМ, ваквото однесување може да биде опфатено со член 382 од

Кривичниот законик – „Спречување службено лице во вршење службено

дејствие“, со предвидени казни до три години затвор. Со последните измени на

законот, напад врз новинар додека извршува професионални обврски е

сериозно кривично дело.

Даниела Трпчевска-Зафировска Даниела Трпчевска-Зафировска е долгогодишна

новинарка и уредничка

